
Udalako Ingurumen Eskolak aurrera jarraitzen du Eskolako 2030 Agendaren garapenarekin 
Arrasaten. Dakizuenez, Arrasateko ikastexeetan garapen iraunkorreko 11. eta 7.helburuak landu 
ditugu azken bi ikasturteetan, alegia, hiri eta komunitate jasangarriari buruzkoa eta energia 
irisgarria eta ez-kutsagarriari buruzkoa. 

Azken finean, gure hiria jasangarriagoa izan dadin arazo ekologiko eta sozialen konponbideetan 
esku hartzeko ekintza eraldatzaileak gauzatzen saiatzen gara, horrela, jasangarritasunaren 
kultura hezkuntza-komunitatean integratzen lagunduz. 

Pasa den ikasturtean ikastetxeetan egindako lanari esker identifikatu genituen hainbat arazo 
ekosozial gure herrian. Ondoren, eskolen arteko foroan, Udalari egindako proposamenak eta ikasleek 
hartutako konpromisoak landu ziren eta, azkenik, pasa den maiatzeko Udaleko Osoko bilkuran 
aurkeztu, eta aho batez onartu zituen Udalbatzak. 

2022/2023 ikasturtea, diagnostiko urtea



Aztertutako arazo ekosozialak

Arazo ekosozial horiei buelta ematen laguntzeko, ikasturte honetan, berritasun bezala, Esku Hartze 
Plan bat diseinatu eta martxan jarriko dugu, oinarri hartuta iaz onartutako ondorioak eta lankidetzan 
arituz herriko ikastetxeak, Udaletxea eta Ingurumen Eskola. 

 

MUGIKORTASUNA

Arrasaten energia gehien erabiltzen duen sektorea 
motordun garraiobideak dira. 

Hauek erregai fosilak erabiltzen dituzte, baliabide ez-
berriztagarria eta, gainera, berotegi efektuko gasen igortzaile 
nagusia (arazo ekologikoa). Gainera, trafiko horrek, eragina 
dauka herritarren segurtasunean, haurren autonomian, zarata 
mailan eta osasunean, besteak beste. (arazo soziala).

Debagoienean erabiltzen dugun energia gehiena, %95, 
kanpotik dator. 

Erregai fosiletatik eratorritakoa da, beraz, kutsakorra eta ez- 
berriztagarria da (arazo ekologikoa). Hemen sortzen dena 
soilik erabiltzen dugunaren % 5 da, eta iturri berriztagarrrien 
bidez sortzen da: Elgeako haize errotak, Olateko zentral 
hidroelektrikoa eta eraikinetako eguzki plaka fotovoltaikoei 
esker. Horregatik dependentzia maila handia daukagu eta 
erresilientzia txikia (arazo soziala). 

 

ENERGIA KONTSUMOA

 

ARGITERIA PUBLIKOA

Herriko argiteria publikoak energia kontsumo desegokia 
dauka. 

Argi gehiegi duten kaleak daudelako, oraindik ere efizientzia 
baxuko farolak edo argia gorantz bideratzen dutenak. Horrek, 
energia alferrik galtzea eragiten du, horrek eragiten duen 
natur-baliabideen xahutzearekin (arazo ekologikoa) eta 
kutsadura luminikoarekin; animali gautarretan eta giza 
osasunean alterazioak, hala nola, insomnioa, urduritasuna, 
estresa (arazo soziala). 

2023/2024 ikasturtean, hitzetatik ekintzetara



Dagoeneko egin dugu iazko proposamenen jarraipena Udal agintari eta teknikariekin eta Esku Hartze 
Plana onartu dugu. 

Esku hartze plana martxan jarri 
Planean jasotako ekintzak gauzatzeari ekin diogu iada lehen hezkuntzako hainbat ikasleekin; esate 
baterako, irailean Eskolara Oinez egitasmoa bultzatu dugu parte hartze zabalarekin, 5. eta 6. mailako 
ikasleei Udalako egonaldietara oinez bertaratzeko gonbidapena egin diegu eta horrela egin dute 
ikasle askok. 

 

Ikasleak Udalara oinez 
igotzen. 

Basoan zehar egindako ibilaldia erabili dugu haritz 
eta arteen ezkurrak batzeko eta landare mintegi bat 

osatzeko. 

Aurrerago, herritarren artean oparituko ditugu 
zuhaitzak ikasleek idatzitako gutuntxo batzuez 

lagunduta. 

 

Ikasleak herritarrei inkestak 
egin diete.

Mugikortasun ohitura jasangarriak herritarren artean 
zabaltzeko mezuak idatzi eta banatu ditugu. 



Bestalde, lehen hezkuntzako 3. eta 4. mailako ikasleekin kaleko saio-ibilaldiak gauzatu ditugu eta 
aurrerago, otsaila-martxo inguruan, Udalako Ingurumen Eskolako egonaldiaz gozatuko dute. 

Ziklo honetan zentratuko gure elikadura eta energian . Hau da, aztertuko dugu ea jasangarria den 
jaten ditugun elikagaiek egiten duten bidaia, sortzen diren tokitik gure ahoraino.

Horretarako, 4. mailako ikasleekin murgildu gara dagoeneko Arrasateko azoka plazan eta, baita ere, 
Ereindajan dendan, elikagaien jatorria ikertzeko. Bertan, aukera eduki dugu gertuko produktuak eta 
ez hain gertukoak aztertzeko eta ondorioak ateratzeko.  

Horretaz gain, 3.mailako ikasleekin, kalean erabiltzen den energia ezagutzera irten gara, eta batez 
ere, garraioan eta kaleko argiterian erabiltzen den energiaren jasangarritasunaz mintzatu gara. 
Gainera, Kulturolako instalazio berriztagarriak ezagutzeko aukera izan dugu, alegia, eguzki plaka 
fotovoltaikoak eta aerotermia sistema, baina alde batera utzi gabe, eraikinetan egiten den energiaren 
erabilera eraginkorra izateko gakoak. 

Dena den, aurreratu nahi dizuegu Esku Hartze Planeko ekintza nagusia izango dela herri mailako 
sentsibizilazio eta kontzientziazio kanpaina bat egitea, tokian tokiko arazoak, lanketak eta 
konponbideak jasoko dituena. Horretarako jasotzen hasiak gara ikasle eta irakasleen ideiak, aukera 
ezberdinak aztertzen eta laster hasiko gara edukiak sortu eta erakusketa eraikitzen. 

Ekainak 5  Ingurumenaren Nazioarteko eguna dela aprobetxatuz, Erakusketa egingo dugu, ekainaren 
4tik 16ra, Kultur Ateko klaustroan. Eta noski, denok izango zarete gonbidatuta, laster arte! 

 

Emaús Ekozenterrean 
berrerabilpenaren kulturan 

murgildu gara.

Moda azkarrak naturan eta pertsonen ongizatean 
dituen eraginez hausnartu eta hauek zainduko 

dituen beste kontsumo modu bati buruz aritu gara. 


